
   Шевле тасатнă сывлăш тăрă.

Хулен чĕтрет тӳпе арки...

Хĕвел ури утать кас тăрăх,

Паян пуçланчĕ çураки.

Хам хресченрен-и кăмăл хĕрчĕ.

Туять чĕре —

Акма черет.

Ман алăра сар хĕмлĕ пĕрчĕ.

Кăвар пек çатăр пĕçерет.

Иркӳлĕмпе акатпăр эпĕр.

Рет хыççăн рет хыçа юлать.

Вăл карăнтарнă хĕлĕх евĕр,

Халь-халь юрлассăн туйăнать.

Вăл сăвăсен йĕрки пек тикĕс.

Поэзии хăватне илсе,

Кунта кĕçех çĕкленĕ тинĕс,

Пучах хумханĕ йăл çиçсе.

Е урăхла хăват çуралĕ:

Вăй илĕ сăвă хăй çĕртен.

Сĕткенлĕрех, куран, çĕр халĕ,

Ăна чун кĕчĕ çĕнĕрен!

  